Канон святому благоверному великому князю Александру Невскому

Память празднуем 23 ноября (6 декабря)

Тропарь, глас 4-й

Яко благочестиваго корене пречестная отрасль был еси, блаженне Александре: яви бо тя Христос, яко некое Божественное сокровище Российстей земли, новаго чудотворца, преславна и Богоприятна. И днесь сошедшеся в память твою верою и любовию, во псалмех и пениих радующеся, славим Господа, давшаго тебе благодать исцелений, Егоже моли спасти град сей, и державе Российской Богоугодней быти, и сыновом Российским спастися.

Канон, глас 4-й

Песнь 1

Ирмос: Моря чермную пучину невлажными стопами древний пешешествовав Израиль, крестообразныма Моисеовыма рукама Амаликову силу в пустыни победил есть.

Припев: Святый благоверный княже Александре, моли Бога о нас.

Приимша в своем сердцы, Блаже, Твою благодать духовную твердо премудраго повеления и в души благочестивых вложившаго, похвалами даждь ублажити Александра преславнаго.

Святый благоверный княже Александре, моли Бога о нас.

Светильниче многосветлый Российския земли, чудесы, якоже солнце второе, сияя, всех нас поминай, совершающих память твою, Александре блаженне.

Слава: Церкве был еси Христовы красота, блаженне, пением бо сию украсил еси, преславне. И ныне молим тя: свободи ны от всякия брани борителя, поющия тя, Александре.

И ныне: Радуйся, благодати Источниче; радуйся, лествице и дверь Небесная; радуйся, светильниче, и стамно златая, и горо несекомая, Дево, Жизнодавца Христа миру рождшая.

Песнь 3

Ирмос: Веселится о Тебе Церковь Твоя, Христе, зовущи: Ты моя крепость, Господи, и прибежище, и утверждение.

Святый благоверный княже Александре, моли Бога о нас.

Во весь мир пройде слава чудес твоих, блаженне, имиже просветил еси вселенную, от всех напастей избавляя присно.

Святый благоверный княже Александре, моли Бога о нас.

Благочестиваго и венценоснаго Александра, сошедшеся, по достоянию восхвалим, яко чудес подателя обильнаго и Господу молящася о всех нас.

Слава: Источник чудес гроб твой явися неисчерпаемый, от негоже реки исцелений изливаеши верно память твою творящим, блаженне.

И ныне: Ты Едина на земли преестественных благих Ходатаица, Мати Божия, была еси: тем Ти, радуйся, зовем.

Господи, помилуй (трижды).

Седален, глас 8-й

Яко звезда многосветлая, от востока произшед, явился еси светлаго ради жития твоего и чистоты душевныя и телесныя сосуд Святаго Духа; и сего ради по успении твоем от многих лет во гробе нетленны обретошася святыя твоя мощи, от нихже источаеши реки чудес исцелений верно зовущим ти: радуйся, благоверный великий княже Александре.

Слава, и ныне: Непорочная Агница и нескверный чертог, в дом Божий Богородица Мариам с веселием вводится преславно, Юже Ангели Божии дориносят верно, и вси вернии блажат присно и благодарственно поют Ей непрестанно велиим гласом: наша слава и спасение Ты еси, Всенепорочная.

Песнь 4

Ирмос: Вознесена Тя видевши Церковь на Кресте, Солнце Праведное, ста в чине своем, достойно взывающи: слава силе Твоей, Господи.

Святый благоверный княже Александре, моли Бога о нас.

Кто любовь твою и милость ко всем человеком, паче же к нищим изглаголет? и по смерти убо, яко жив, простерл еси руку твою и приял еси от иерарха свиток грехов прощения.

Святый благоверный княже Александре, моли Бога о нас.

Днесь день святаго празднственный многия созывает на веселие духовное, и трапезу, и пищу нетленныя жизни Божественнаго наслаждения.

Слава: К Божественному свету ныне преставился еси, света сын возлюблен быв, в радости и красоте с лики Ангельскими ныне радостно ликуеши, блаженне.

И ныне: Света Твоего блистаньми озари, Отроковице Всенепорочная, еже в нощи страстей искушении одержимое сердце мое, Правды Солнце Свет возсиявши.

Песнь 5

Ирмос: Ты, Господи, мой Свет, в мир пришел еси, Свет Святый, обращаяй из мрачна неведения верою воспевающия Тя.

Святый благоверный княже Александре, моли Бога о нас.

Досточудная и преславная память твоя возсия в Российстей земли, блаженне, и радостно верных веселит соборы.

 Святый благоверный княже Александре, моли Бога о нас.

Отверзошася тебе двери Едемския, и несказанен свет и Трисиянен возсия, блаженне, в неподвижнем Царствии Небеснем, и праведных веселие приял еси радуяся.

Слава: Ныне Александр великий, сирот и вдов милостивый печальник, Отечествие свое и вся вкупе яве созывает: приидите, собравшеся, яко общему заступнику светло торжествуем.

И ныне: Сый в зраце Божия, Пребожественный вселися во чрево Твое, в зрак мой облечеся Господь, Пренепорочная.

Песнь 6

Ирмос: Пожру Ти со гласом хваления, Господи, Церковь вопиет Ти, от бесовския крове очищшися ради милости от ребр Твоих истекшею Кровию.

Святый благоверный княже Александре, моли Бога о нас.

Твоя святая память, Александре, вселенную веселит, созывающи верныя в честный храм твой, в немже ныне радостию совокупльшеся, тя молим: языческаго нашествия избави люди твоя, преславне.

Святый благоверный княже Александре, моли Бога о нас.

Веселия днесь вся исполнися Российская земля, в нарочитый день праздника преславнаго чудотворца, Александра блаженнаго: соблюдает бо отечество свое выну ненаветно.

Слава: Сирот и вдов заступника и в бедах непоборимаго помощника, песньми Александра ублажим, славяще: празднующих бо память его весело от бед избавляет и скорбей.

И ныне: Святый Иисус вселися во утробу Твою, во святых, Дево, почиваяй и прославляяй верою истинною сего, Отроковице, славящия.

Господи, помилуй (трижды). Слава, и ныне:

Кондак, глас 8-й

Яко звезду тя пресветлу, почитаем, от востока возсиявшую и на запад пришедшую: всю бо страну сию чудесы и добротою обогащаеши и просвещаеши верою чтущия память твою, Александре блаженне. Сего ради днесь празднуем твое успение, людие твоя сущия: моли спасти отечество твое и вся притекающия к раце мощей твоих и верно вопиющия ти: радуйся, граду нашему утверждение.

Икос

Велий чудотворец явился еси Российския земли, блаженный Александре, невидимо Христовы люди посещая и исцеления подавая богатно всем от души приходящим и согласно вопиющим сице: радуйся, столпе пресветлый, просвещая нас чудес светлостьми; радуйся, велехвальнаго краля победивый пособием Божиим; радуйся, свободивый град Псков от неверных; радуйся, латинская учения презревый и прелесть их в ничтоже вменивый; радуйся, яко восприял еси в тленных место нетленная; радуйся, Света Неприступнаго зрителю; радуйся, яко ликуеши со Ангелы; радуйся, облаче росный, верных мысли орошаяй; радуйся, темных страстей прогонителю; радуйся, Российстей земли заступниче; радуйся, граду нашему заступление.

Песнь 7

Ирмос: В пещи авраамстии отроцы персидстей, любовию благочестия паче, нежели пламенем, опаляеми, взываху: благословен еси в храме славы Твоея, Господи.

Святый благоверный княже Александре, моли Бога о нас.

Днесь Церковь Христова, празднуюши Александрово торжество, бывшее о Бозе, сошедшимся воистинну источает исцеление, прилежно молящимся и любовию поющим его.

Святый благоверный княже Александре, моли Бога о нас.

Во всех странах произыде вещание: яко нашего града явися чудотворец преславен, источая исцелений множество, всем просящим тепле.

Слава: Днесь веселия исполняется храм Бога нашего, в немже лежат честныя мощи блаженнаго, и вси притекающии облобызают со страхом святую раку преславнаго и приемлют исцеление.

И ныне: Вышняго освященное Божие селение, радуйся, Тобою бо дадеся радость, Богородице, вопиющим Ти: благословена Ты в женах еси, Всенепорочная Владычице.

Песнь 8

Ирмос: Руце распростер, Даниил львов зияния в рове затче; огненную же силу угасиша, добродетелию препоясавшеся, благочестия рачители, отроцы, взывающе: благословите, вся дела Господня, Господа.

Святый благоверный княже Александре, моли Бога о нас.

Ангельстии чини хвалят тя, преславне, и человечестии роди поют непрестанно, творяще верно память твою, Александре великоимените.

Святый благоверный княже Александре, моли Бога о нас.

Тебе в чудесех славна Российским странам показа Бог, Александре, и украси тя Небесными дарми: Того моли помиловати всех нас.

Слава: Победы истинноименит, воистинну верным людем в бедах и крепок помощник явися еси, Александре блаженне.

И ныне: Священный Тя пророк благообразно проповеда, Дверь, и Гору, и Сень, и Землю Святую, и Облак Света, из Негоже во тьме сущим возсия Солнце, Дево, Един Светодавец.

Песнь 9

Ирмос: Камень нерукосечный от несекомыя горы, Тебе, Дево, краеугольный отсечеся, Христос, совокупивый разстоящаяся естества. Тем, веселящеся, Тя, Богородице, величаем. 

Святый благоверный княже Александре, моли Бога о нас.

Красен телом и душею, и благочестием сияя, славне, Божественнаго разума, орган был еси Святаго Духа: и по смерти убо к безсмертной жизни и некончаемому блаженству прешел еси, радуяся, Александре Богомудре.

Святый благоверный княже Александре, моли Бога о нас.

Яко светозарное, блаженне, солнце, возсияв от запада, и всю зарями благочестия Российскую землю просветил еси, и отгнал еси тьму глубокую еретичествующих, Александре преславне.

Слава: Твое святое преставление днесь светло празднуем: исполни радости и веселия восхваляющия тя, Александре великоимените.

И ныне: Светом мя Твоего милосердия во тьме неразумия лежащаго озари, едина Светодавца рождшая, Избавителя и Бога, святых венчавшаго.

